
Zagarella 

 

Sciuri d'aranciu biancu e profumatu 

è comu la to vuccuzza sapurita e bella, 

la vasassi tanti voti e ancora arrè 

cchiù duci nni lu munnu nun cci nnè. 

 

Sciuri d'aranciu beddu e priziusu 

lu to sciavuru acchiana finu a susu 

fa addivigliari macàri li cori spenti 

duni gioia, vita, amuri a tutta la genti. 

 

Zagarella si fina, dilicata e bella 

si comu nna zzita vistuta di biancu 

pi vasari to maritu ogni mumentu 

si la megliu pi fàriti un monumentu. 

 

'Sta poesia la staiu scrivennu cu lu 

sciavuru di la zagara nni lu nasu  

e nni lu cori, su versi profumati 

carichi d'amuri pi tutti li nnamurati. 

 

A cu la leggi si nnamura di la vita 

pirchì l'amuri si cunta nni cincu ita, 

fa la prova a cuntari e sillabari  

già si prontu pi cantari e pi amari. 

 

Basta na spinta, un indiziu, un mutivu 

pi fari divintari un sciuri na poesia 

sta matina mi trasmitteru sta furtuna 

pi scriviri sti versi pi vatri e pi ognuna. 

 

Grazii zagara sciuri di prima qualità 

ca nni duni vita e amuri pi campà. 

